
 

VENDIM 

 

Data e miratimit: 11 prill 2008 

 

Numri i lëndës: 01/07 

 

Radovan PARLIC 

 

kundër 

 

UNMIK-ut 

 

Paneli këshillimor për të drejtat e njeriut në seancën e mbajtur më 11 prill 2008, i përbërë 

nga këta anëtarë të pranishëm: 

z. Marek Nowicki, kryesues 

z. Paul Lemmens 

z. John Ryan, zyrtar ekzekutiv 

 

Pasi kanë shqyrtuar ankesën e lartëpërmendur, në bazë të nenit 1.2 të Rregullores së 

UNMIK-ut nr. 2006/12 të datës 23 mars 2006 mbi themelimin e Panelit këshillimor për të 

drejtat e njeriut, 

 

Pas një shqyrtimi të kujdesshëm të saj, vendosin si më poshtë: 

 

1. FAKTET 

 

1. Ankuesi ka qenë i punësuar nga ndërmarrja shoqërore “Tefik Çanga” nga Ferizaj që 

nga viti 1991. Ai është detyruar që të lëshojë Kosovën në vitin 1999 dhe që nga ajo kohë 

ai është duke jetuar si person i zhvendosur brenda vendit (PZHBV). Ai pohon se libreza e 

tij e punës nuk tregon ndonjë datë për përfundimin e marrëdhënies së tij të punës me këtë 

kompani. Kur është privatizuar kompania më 5 nëntor 2005, ai është nxjerrë jashtë nga 

lista e publikuar nga Agjencia Kosovare e Mirëbesimit (AKM), më 19, 20, 22 dhe 23 

tetor 2005, që publikonte emrat e punëtorëve që kishin të drejtën e marrjes së një pjese të 

fitimit nga privatizimi i kompanisë.  

 

2. Ankuesi ka parashtruar ankesë ndaj vendimit të AKM-së në Dhomën e posaçme të 

Gjykatës Supreme të Kosovës, ku kishte dorëzuar vetëm kontratën e tij të punës dhe një 

kopje të librezës së tij shëndetësore si dëshmi për punësim. Ai pohon se Dhoma e 

Posaçme i ka dhënë një afat të pamjaftueshëm kohor për dorëzimin e librezës së tij të 

punës dhe të origjinalit të librezës së tij shëndetësore, pasi që ai është ftuar më 26 prill 

2006 për të marrë pjesë në seancën dëgjimore më 2 maj 2006. Ai pohon se nuk kishte 

pasur mundësi që të kthehej në Kosovë për ta gjetur librezën e tij të punës, për shkak të 

situatës së sigurisë dhe të lirisë së lëvizjes për PZHBV-të serbe në atë kohë në Kosovë. 



 

3. Në aktgjykimin e datës 15 qershor 2006, Dhoma e Posaçme e ka hedhur poshtë 

ankesën e tij kundër AKM-së për shkak të mosdorëzimit të dëshmive lidhur me datën e 

punësimit të tij dhe të mosdhënies së deklaratës lidhur me ankesën e tij për diskriminim 

dhe për shkak se nuk ishte përgjigjur në ftesën për gjyq. 

 

II. ANKESAT 

 

4. Ankuesi pohon se vendimet e pafavorshme të AKM-së dhe të Dhomës së Posaçme në 

rastin e tij nuk kishin marrë parasysh të gjitha dëshmitë dhe rrethanat e ankuesit në 

cilësinë e PZHBV-së, të cilit i mungonte liria e lëvizjes, prandaj si të tilla ato ishin 

diskriminuese. 

 

5. Sipas ankuesit, kjo gjë përbën një shkelje të së drejtës së tij për gëzim paqësor të së 

drejtës në zotërim sipas nenit 1, protokoli 1 i Konventës evropiane mbi të drejtat e njeriut 

(KEDNJ), dhe të së drejtës së tij për mosdiskriminim në gëzimin e asaj të drejte, sipas 

nenit 14 të KEDNJ-së. Ai, po ashtu, pohon se është shkelur e drejta e tij për gjykim të 

drejtë në bazë të nenit 6, paragrafit 1 të KEDNJ-së. 

 

III. PROCEDURAT PARA PANELIT 

 

6. Ankesa është paraqitur më 22 shkurt 2007 dhe është regjistruar në të njëjtën datë. 

 

7. Paneli ia ka komunikuar rastin PSSP-së më datën 19 mars 2008, duke i dhënë atij 

mundësinë që të japë komentet e tij në emër të UNMIK-ut përkitazi me pranueshmërinë 

dhe meritat sipas nenit 11.3 të Rregullores së UNMIK-ut nr. 2006/12 dhe të rregullës 30 

të Rregullores së punës së panelit. PSSP-ja nuk e shfrytëzoi këtë mundësi të tij.  

 

IV. LIGJI 

 

8. Para shqyrtimit të fakteve të këtij rasti, Paneli duhet që të sjell vendimin nëse duhet që 

ta pranojë këtë rast apo jo, duke marrë parasysh kriteret mbi pranueshmërinë, të dhëna në 

nenet 1, 2 dhe 3 të Rregullores së UNMIK-ut nr. 2006/12. 

 

9. Paneli konsideron se ankesat sipas nenit 1, protokoli 1, neni 14 në lidhje me nenin 1, 

protokoli 1, dhe neni 6, ngresin çështje ligjore dhe fakte, përcaktimi i të cilave duhet që të 

varet nga shqyrtimi i fakteve të kësaj ankese. Paneli përfundon se kjo ankesë ashiqare 

nuk është pa bazë sipas kuptimit të nenit 3.3 të Rregullores së UNMIK-ut nr. 2006/12. 

Prandaj, paneli nuk sheh asnjë arsye tjetër që ta shpallë ankesën të papranueshme. 

 

PËR KËTO ARSYE, 

 

Paneli, në mënyrë të njëzëshme 

 

DEKLARON KËTË ANKESË SI TË PRANUESHME. 

 

 

John Ryan, zyrtar ekzekutiv    Marek Nowicki, kryesues  


